
A’ cumail taic ri coimhearsnachdan, sunnd, 
ath-bheothachadh eaconamach agus 
comann-sòisealta nas cothromaiche

Tha tasglannan agus seirbheisean rianachd chlàran mar bhunait do, agus a’ cumail taic ri, 
gach taobh de riaghaltas ionadail agus nàiseanta. Às an aonais, cha bhiodh e comasach 
do dh’ùghdarrasan ionadail agus do bhuidhnean poblach eile obrachadh gu h-èifeachdach. 
Bhiodh na seirbheisean riatanach a bheir iad seachad a thaobh taigheadas, cùram 
sòisealta, foghlam, rathaidean, planadh, cultar, cur-seachadan, leasachadh eaconamach, 
agus taic coimhearsnachd air an lùghdachadh gu mòr. Ann an saoghal a tha a’ sìor fhàs 
didseatach, ’s e luchd-tasglainn, manaidsearan chlàran agus proifeiseantaich riaghladh 
fiosrachaidh a tha air thoiseach air càch ann an didseatachadh agus glèidheadh 
didseatach. Feumaidh sinn tasgadh a dhèanamh ann an solar thasglannan agus rianachd 
chlàran gus dèanamh cinnteach gum bi seirbheisean poblach ro-chudromach air an 
lìbhrigeadh do na coimhearsnachdan againn aig àrd-ìre.

Bheir tasglannan agus clàran dhuinn an fhianais a tha a dhìth gus dùbhlan a thoirt 
seachad air co-dhùnaidhean agus gus ùghdarrasan a chumail cunntachail. Cha bhiodh 
Rannsachadh Droch-dhìol Chloinne na h-Alba comasach às aonais cothrom a bhith 
aca air an stuth tasglainn a tha air a chumail ann an tasglannan san roinn phoblaich. 
Chomharraich Aithisg Shaw ann an 2007 a’ bhuaidh a bh’  ann nuair nach deach chlàran 
a chumail mar as còir, gu sònraichte air beatha nan daoine as so-leònte sa chomann-
shòisealta. Chaidh Achd nan Clàran Poblach (Alba) a thoirt a-steach mar thoradh air seo.

Bidh tasglannan agus clàran a’ cur ris a’  bheatha againn, gar ceangal ris an àm a dh’fhalbh 
agus a’ toirt dhuinn dearbh-aithne chultarach. Bidh daoine a’ faighinn tlachd à tasglannan 
agus na sgeulachdan daonna a tha nam broinn.

Tha tasglannan agus clàran cudromach oir tha iad ag innse sgeulachd na h-Alba.

CARSON A THA TASGLANNAN 
IS CLÀRAN CUDROMACH

 
Tachartas Sgilean airson an Àm ri Teachd  
– A’ fosgladh Tasglannan na h-Alba, 2018.
Còmhdach: Plana Goileadair airson an  
ST Flying Scotsman (1898), Urras Ballast. 



COIMHEARSNACHDAN  
BEOTHAIL

Bidh tasglannan agus clàran a’ cur ri 
coimhearsnachdan beothail. Is urrainn dhaibh 
teaghlaichean agus coimhearsnachdan a thoirt 
còmhla le bhith ag innse dhuinn cò sinne agus 
cò às a tha sinn. Gu cudromach, tha tasglannan 
nam pàirt bhunaiteach den charactar nàiseanta 
agus den dualchas againn. Le bhith a’ clàradh 
ar coileanaidhean agus ar fàilligidhean, bidh 
iad a’ toirt cunntas air eachdraidh muinntir 
na h-Alba. Tha tasglannan nan stòrasan 
beò airson a h-uile duine, agus tha iad a’  
gabhail a-steach rud sam bith bho dhealbhan 
teaghlaich agus litrichean gu eachdraidh beòil, 
filmichean dachaigh, sgrìobhainnean clò-
bhuailte is didseatach agus mòran a bharrachd.

Tha tasglannan ag innse sgeulachdan 
mu àiteachan agus mu na daoine a bha a’ 
fuireach ann. Bidh iad a’ brosnachadh pròis 
ann an àiteachan agus com-pàirteachadh 
catharra. Faodar an cleachdadh gus euchdan 
a chomharrachadh no airson fàs is leasachadh 
nan cathair-bhailtean, bailtean mòra agus 
bailtean beaga agus na tuath againn a 
chlàradh.

Bidh tasglannan a’ brosnachadh 
choimhearsnachdan seasmhach agus 
misneachail agus a’ toirt seachad iomadh 
cothrom do luchd-eachdraidh ionadail, 
buidhnean dualchais, tidsearan agus daoine 
òga a bhith ag ionnsachadh agus a’ com-
pàirteachadh. 

Oileanaich bho Acadamaidh Boclair a’ 
cluich ‘Theatre of Remembrance’, Urras 
Cur-seachad agus Cultar Siorrachd 
Dhùn Breatann an Ear.

Tha na tasglannan againn 
nam mòr-ulaidhean – a’  
comharrachadh iomadh 
beatha agus cuideachd 
cho iom-fhillte sa bhios an 
t-slighe air adhart againn.
Sara Sheridan, Sgrìobhadair



SLÀINTE IS  
SUNND

Tha tasglannan agus clàran ann an 
iomadh diofar cruth, a’ gabhail a-steach 
sgrìobhainnean, làmh-sgrìobhainnean, 
leabhraichean, pàipearan-naidheachd, film, 
clàraidhean fuaim, agus cruthan didseatach.

Is urrainn dhaibh cuideachadh le raon farsaing 
de dh’ùidhean, a’ gabhail a-steach eachdraidh 
teaghlaich, rannsachadh acadaimigeach, 
glèidhteachas, ailtireachd, planadh agus 
clàradh breith, pòsadh is bàs. Bidh iad a’ cur ri 
sunnd na dùthcha ann an diofar dhòighean.

Tha barrachd is barrachd phroifeiseantaich 
slàinte inntinn agus charthannasan ag 
aithneachadh nam buannachdan bho 
bhith a’ cleachdadh ghoireasan tasglainn 
gus cuideachadh ann an raointean leithid 
trom-inntinn, ro-iomagain, dìth misneachd, 
iomallachd shòisealta agus seargadh-inntinn.

Bidh tasglannan agus clàran a’ toirt guth do 
dhaoine bho mhion-choimhearsnachdan agus 
coimhearsnachdan air an iomall le bhith a’ 
glèidheadh an cuid chuimhneachan, a’ dìon an 
còraichean agus ag àrdachadh an cuid sunnd. 
Bidh clàran slàinte is cùram sòisealta a tha air 
an cumail gu ceart a’ dìon nan daoine as so-
leònte sa chomann-shòisealta.

Is urrainn dhomh a ràdh gu 
h-onarach gu bheil mi air a 
bhith nam euslainteach slàinte 
inntinn airson còrr is 30 bliadhna 
agus gu bheil seo air mo bheò-
ghlacadh. Tha mi a’ faireachdainn 
nas fheàrr agus nas dòchasaiche 
na bha mi bho chionn fhada. Bha 
mi dha-rìribh a’ faireachdainn 
mar gun robh mi eòlach air cuid 
de na daoine air an d’ rinn sinn 
rannsachadh. Thàinig iad beò, 
b’ urrainn dhomh tuigsinn mar a 
bha iad a’ tighinn beò agus mar a 
bha iad a’ faireachdainn. Bha mi 
a’ dol air ais ann an tìm.
Com-pàirtiche ann am pròiseact 
Tasglannan is Slàinte Inntinn  
Oilthigh Dhùn Dè

Tachartas bùth-obrach tasglainn, a 
bha na phàirt de shreath a chaidh air 
chuairt air feadh na h-Alba.



ATH-BHEOTHACHADH  
EACONAMACH

Bidh tasglannan a’ tàladh luchd-tadhail bho 
air feadh an t-saoghail a tha a’ dèanamh 
rannsachadh air eachdraidh teaghlaich. 
Tha luach de chòrr is £100m aig turasachd 
sinnsearachd do dh’eaconamaidh na h-Alba gach 
bliadhna mar-thà agus tha comas aige fàs gu mòr, 
a rèir rannsachadh a chaidh a choimiseanadh 
le VisitScotland. Anns an t-suirbhidh, dh’aithris 
luchd-tadhail cuideachd gun robh faireachdainn 
de bhuinteanas aca agus miann a bhith a’ com-
pàirteachadh le daoine agus àiteachan ionadail.

Bidh turasachd a’ cur air adhart ath-
bheothachadh eaconamach na h-Alba, le luchd-
tadhail a’ tighinn bho air feadh na h-Alba, bho 
Shasainn agus Èirinn agus bho thall thairis, a tha 
airson barrachd ionnsachadh mun eachdraidh 
agus dualchas aig diofar àiteachan.

Tha tasglannan agus clàran loma-làn dàta 
luachmhor a bheir cothroman gun chrìoch do 
ghnìomhachasan a thaobh rannsachadh agus 
leasachadh. Le glèidheadh didseatach a’ sìor fhàs 
nas cudromaiche, thathar ag aithneachadh gun 
urrainn dha cur ri fàs gnìomhachais le bhith a’ 
dìon agus ag ath-chleachdadh dàta cudromach.

Bidh tasglannan a’ toirt brosnachadh agus 
susbaint do dh’iomadh neach cruthachail, a’ 
gabhail a-steach luchd-ealain, dealbhadairean, 
luchd-ciùil, cleasaichean agus sgrìobhadairean. 
Bidh roinn chruthachail na h-Alba na prìomh 
dhràibhear eile ann an ath-shlànachadh bhon 
ghalair lèir-sgaoilte.

Bu chòir do chomann-
sòisealta sìobhalta, a tha an 
sàs ann a bhith a’ seasamh 
chòraichean nan saoranach, a 
bhith a’ brosnachadh rianachd 
èifeachdach agus a bhith a’ 
dèanamh cinnteach gu bheil an 
eachdraidh aige ruigsinneach do 
na h-uile, ullachadh a dhèanamh 
gus am bi na tasglannan aca 
air an glèidheadh agus gum 
bi cothrom aig a’ phoball an 
cleachdadh.
Poileasaidh Tasglannan  
Nàiseanta na h-Alba

Tasglann nan Dealbhan Gluasadach,  
Leabharlann Nàiseanta na h-Alba.



SÒISEALTAS NAS  
COTHROMAICHE

Tha proifeiseantaich rianachd chlàran is 
fiosrachaidh nan luchd-fianais agus nan luchd-
glèidhidh.

Bidh iad a’ cruinneachadh agus a’ dìon na fianais 
a dh’fheumas daoine gus taic chumail ris a’ chòir 
aca a bhith air an làimhseachadh mar bhuill 
shaor agus cho-ionann den chomann-shòisealta 
le urram agus spèis. Bidh tasglannan agus 
clàran a’ toirt seachad fianais, agus tha fianais 
a’ dèanamh cinnteach gu bheil cunntachalachd 
agus follaiseachd ann. Tha tasglannan agus 
clàran mar bhunait air còraichean nan saoranach, 
gus an gabh sgrùdadh a dhèanamh air gnìomhan 
an riaghaltais aig gach ìre agus gun tèid beatha 
làitheil a chlàradh. Tha tasglannan agus clàran gar 
dìon air naidheachd mheallta agus ‘fìrinnean eile’.

Tha tasglannan agus clàran roinn phoblach 
na h-Alba a’ cumail taic ri bhith a’ toirt piseach 
air amalachadh air slàinte is cùram sòisealta, 
air com-pàirteachasan leis an treas roinn agus 
air lìbhrigeadh sheirbheisean loidhne-toisich 
le diofar bhuidhnean. Tha e deatamach airson 
cunntachalachd dheamocratach gun dèan 
ùghdarrasan ionadail cinnteach gu bheil na 
tasglannan agus clàran poblach ris a bheil iad an 
urra air an cumail agus air an riaghladh a rèir nam 
planaichean riaghlaidh chlàran reachdail aca.

Is e deagh riaghlachas a th’ ann an deagh riaghladh 
chlàran agus tha e math do gnìomhachas, a’ toirt 
seachad an dàta agus an fhiosrachaidh a dh’fheumar 
gus co-dhùnaidhean san àm ri teachd fhiosrachadh.

Chan eil fianais na rud suarach. 
Tha i na clach-oisinn de 
dheamocrasaidh cunntachail, 
ciallach.
Laura Millar,  
comhairliche chlàran is tasglainn

Taigh Clàraidh Coitcheann, Dùn Èideann,  
dachaigh Chlàran Nàiseanta na h-Alba  
agus Comhairle Thasglannan na h‑Alba.



Tasgadh ann an tasglannan agus seirbheisean rianachd 
chlàran ann am buidhnean poblach.

Brosnaich tasglannan agus turasachd sinnsearachd mar nì a 
chuireas ri ath-nuadhachadh eaconamach.

Aithnich luach thasglannan agus chlàran ann a bhith a’ 
fiosrachadh rannsachaidhean reachdail leithid Rannsachadh 
Droch-dhìol Chloinne na h-Alba.

Thoir taic do chleachdadh thasglannan agus chlàran gus 
slàinte is sunnd adhartachadh ann an raointean leithid 
iomallachd shòisealta, seargadh-inntinn agus slàinte inntinn. 

Thoir cumhachd do choimhearsnachdan ionnsachadh mun 
dualchas ionadail aca tro thasglannan.

Dèan cinnteach gu bheil coimhearsnachdan eadar-mheasgte 
agus coimhearsnachd air an iomall air an riochdachadh gu 
ceart ann an cruinneachaidhean tasglann na h-Alba.

AR SIA IARRTASAN

Seòmar clas, Tasglann Lodainn an Ear  
– Ionad John Gray



FIOS CONALTRAIDH

Tha Comhairle Thasglannan na h‑Alba na 
buidheann tagraidh is leasachaidh airson roinn 
thasglannan is riaghladh chlàran na h-Alba. 

Fo Achd nan Clàran Poblach (Alba) 2011 
feumaidh ùghdarrasan poblach planaichean 
riaghladh chlàran ullachadh. Tha an Achd a’ 
toirt seachad cothrom cultar a bhrosnachadh 
san roinn phoblaich a tha ag aithneachadh 
cho cudromach ’s a tha clàran, cultar a tha ag 
aithneachadh mar a tha iad mar bhunait air 
còraichean agus dleastanasan corporra agus 
a tha a’ tuigsinn mar a tha iad a’ glèidheadh 
chòraichean nan saoranach.

Tha TASGLANNAN nan cruinneachadh de stuthan 
(a’ gabhail a-steach sgrìobhainnean, pàipearan, 
leabhraichean, faidhlichean eileagtronaigeach, 
clàran, filmichean, nithean eile) a thathar a’ meas 
cudromach gu h-eachdraidheil, gu cultarail no 
gu sòisealta. Bidh tasglannan a’ glèidheadh nan 
rudan seo airson nan ginealaichean ri teachd. 
- Comhairlean Thasglannan na h‑Alba

Tha RIAGHLADH CHLÀRAN a’  ciallachadh 
a bhith a’ cumail smachd siostamataigeach 
air na clàran aig buidheann, fad na cuairt-
beatha aca, gus feumalachdan gnìomhachais, 
dleastanasan reachdail is fiosgail agus miannan 
na coimhearsnachd a choileanadh. 
- Clàran Nàiseanta na h-Alba

Buidheann Chorporra Charthannach 
Albannach (SC044553).  
Air fhoillseachadh sa Ghearran 2022

